
શ્રીનિવાસ જગન્નાથ શ્રીહરે ભક્તવત્સલ ।
લક્ષ્મીપતે નમસ્તુભ્યં ત્રાહિ માં ભવસાગરાત્॥ ૧॥
રાધારમણ ગોવિન્દ ભક્તકામપ્રપૂરક ।
નારાયણ નમસ્તુભ્યં ત્રાહિ માં ભવસાગરાત્॥ ૨॥
દામોદર મહોદાર સર્વાપત્તિનિવારણ ।
હૃષીકેશ નમસ્તુભ્યં ત્રાહિ માં ભવસાગરાત્॥ ૩॥
ગરુડધ્વજ વૈકુણ્ઠનિવાસિન્કેશવાચ્યુત ।
જનાર્દન નમસ્તુભ્યં ત્રાહિ માં ભવસાગરાત્॥ ૪॥
શઙ્ખચક્રગદાપદ્મધર શ્રીવત્સલાઞ્છન ।
મેઘશ્યામ નમસ્તુભ્યં ત્રાહિ માં ભવસાગરાત્॥ ૫॥
ત્વં માતા ત્વં પિતા બન્ધુઃ સદ્ગુરુસ્ત્વં દયાનિધિઃ ।
ત્વત્તોઽન્યો ન પરો દેવસ્ત્રાહિ માં ભવસાગરાત્॥ ૬॥
ન જાને દાનધર્માદિ યોગં યાગં તપો જપમ્ ।
ત્વં કેવલં કુરુ દયાં ત્રાહિ માં ભવસાગરાત્॥ ૭॥
ન મત્સમો યદ્યપિ પાપકર્તા ન ત્વત્સમોઽથાપિ હિ પાપહર્તા ।
વિજ્ઞાપિતં ત્વેતદશેષસાક્ષિન્ મામુદ્ધરાર્તં પતિતં તવાગ્રે॥ ૮॥
ઇતિ શ્રીવાસુદેવાનન્દસરસ્વતીવિરચિતં શ્રીલક્ષ્મીનારાયણસ્તોત્રં સમ્પૂર્ણમ્ ।

